
Bilten br. 11,  15. januar  2004.
Dan ljudskih prava
Suedost Centri su i ove godine na prigodan način i kroz različite aktivnosti obilježili 10. decembar, Dan ljudskih prava. Sve aktivnosti su bile fokusirane na djecu i mlade, a cilj nam je bio da upravo ovu populaciju upoznamo sa osnovnim ljudskim pravima, te da im ukažemo na određena kršenja istih. 

Suedost Centar Teslić i Bosanski Novi/Novi Grad su pored ovoga upriličili i radio emisije u kojima su se zajedno sa kolegama iz drugih lokalnih nevladinih organizacija obratili građanstvu s ciljem njihovog informisanja o značaju obilježavanja ovog datuma. Slušaocima je prezentovana i Deklaracija o ljudskim pravima kao i činjenice koje se tiču poštivanja ove deklaracije. 

Nadamo se da smo na ovaj način uspjeli bar djelimično pokrenuti naše sugrađane da razmisle o ovoj temi i zapitaju se da li i oni sami poštuju prava drugih i da li znaju koja su njihova prava, kako ih ostvariti i kako se izboriti za njih. Upućena je i poruka građjanima da o ovoj temi ne bi trebalo govoriti samo 10. decembra. 

IV obrazovni forum u Sarajevu i Sajam obrazovanja 

Suedost je prisustvovao IV Forumu obrazovanja koji je sredinom novembra održan u Sarajevu. 

Forum je imao za cilj da informiše javnost o dosadašnjim rezultatima implementacije obrazovnih reformi u BiH, i okupio je učesnike iz cijele Bosne i Hercegovine, zainteresovane za ovu oblast. 

Istog dana je održan i Sajam obrazovanja, s ciljem da se istaknu pozitivni rezultati praktičnog djelovanja organizacija, škola i drugih obrazovnih institucija u oblasti edukacije, a na kojem je Suedost predstavio svoje aktivnosti. Sajam je takođe poslužio kao dobra prilika za uspostvaljanje kontakata među nosiocima srodnih aktivnosti.

Okrugli sto u Sofiji

''Fondacija za obrazovnu saradnju'' iz Bugarske pozvala je suedost Centar Bijeljina da učestvuje na okruglom stolu ''Transformacija okruženja kao preduslov integracije mladih ljudi manjinskog porijekla'', koji je krajem novembra održan u Sofiji. 

Učesnici iz Bugarske, Rumunije i BIH su diskutovali o problemima mladih ljudi manjinskog porijekla u zemljama učesnicama okruglog stola, podijelili iskustva dobre i loše prakse sa terena, i razmijenili mišljenja o ulozi NVO sektora na ovom polju rada. 

Suedost je predstavio svoje aktivnosti u romskoj zajednici, koje su pobudile veliko interesovanje učesnika za naš način rada, čime je ostvaren prvi korak ka povezivanju i regionalnoj saradnji na ovom polju.

Nenasilna komunikacija za romsku i neromsku djecu

Da bi imali bolju budućnost moramo pokušati učiti iz naše teške prošlosti. Možda, kao prvi korak, treba naučiti da smo svi različiti, ali ipak jednaki. To će svakako naučiti učenici romske, srpske i bošnjačke nacionalnosti iz Osnovne škole Jovan Dučić u Bijeljini, koji jedanput sedmično učestvuju u radionicama iz nenasilne komunikacije. 

Radionice imaju za cilj da djeca ovladaju komunikacionim vještinama i da se kroz rad na predrasudama, mirnom rješavanju konflikata, boljem razumijevanju sopstvenih emocija i emocija drugih uspostavi veće razumijevanje među učenicima različitih nacionalnosti.

Dodatni časovi za romsku djecu

Svako dijete sanja o tome da postane neko kada poraste. Učitelj, doktor, frizer... Tako i 63 učenika i učenice romske nacionalnosti koliko ih danas pohađa osnovne škole u Bijeljini. Da bismo ih ohrabrili i podržali put do ostvarenja njihovih snova, i ove školske godine smo organizovali dodatne časove i pedagoške radionice za tri grupe učenika. 

Djeci se pomaže ne samo u savladavanju obimnog i zahtjevnog školskog gradiva, već i u sticanju dodatnih znanja, koja se nude kroz pedagoške radionice, a u kojima uče o demokratiji, pravima djeteta, porodici, školi i uopšte o sebi i drugima. I ono što je najvažnije, kroz ove dodatne aktivnosti se potvrđuje da učenje može da bude i zabavno. Da bi pored obaveza u školi djeca imala vremena i za odmor i igru, ove dvije aktivnosti se odvijaju u popodnevnim časovima u naselju, u kojem većina ove djece i živi.

Okrugli sto Foruma NVO Bijeljina sa lokalnim vlastima

Okrugli sto ''Kako unaprijediti saradnju NVO sektora sa lokalnim vlastima'', u kojem su učestvovali Forum NVO Bijeljina i predstavnici opštinskih vlasti među kojima i Predsjednik Skupštine Opštine Bijeljina, je održan u kući DUGA 10.10.2003. Rezultat okruglog stola je uspostavljanje oficijelne saradnje između Foruma NVO i lokalnih vlasti. Forum će redovno dobijati pozive za prisustvovanje sjednicama Skupštine Opštine, i imaće mogućnost davanja sugestija na dnevni red na posebnim sastancima sa Predsjednikom Skupštine Opštine. Ovakav razvoj događaja vidimo kao važan korak na putu ka demokratskom civilnom društvu.

BiH omladinski parlament
11.11.2003. u Banjaluci, Suedost Centar Bos. Novi/Novi Grad je uzeo učešće u sedmom BH omladinskom parlamentu, koji je organizovala OIA. Tema je bila “Prostori/objekti za mlade”. Istraživanja su pokazala da više od 55% omladinskih organizacija iznajmljuje prostorije za rad, 23% nema nikakve prostorije, a oko 100 domova mladih i domova kulture iz prošlog sistema u čitavoj zemlji oduzeto je ili devastirano. Obzirom da država  nije do sada pokazala dovoljno interesovanja za ovaj problem nekoliko omladinskih organizacija je započelo kampanje za povrat ovih prostora. O ovoj veoma interesantnoj temi diskutovalo je oko 40 omladinskih aktivista iz cijele BiH, predstavnici vlasti iz oba entiteta, te predstavnici nekoliko međunarodnih organizacija. 

Savjet mladih Bos.Novi/Novi Grad

Početkom septembra uz podršku Suedosta počela je sa radom neformalna grupa mladih iz našeg grada pod nazivom “Savjet mladih”. U sastavu “Savjeta mladih” našli su se omladinski aktivisti iz nekoliko NVO-a, neformalnih grupa, te pojedinci, koji svojim idejama žele doprinijeti radu istog. Do sada smo zajedničkim snagama odradili nekoliko aktivnosti u lokalnoj zajednici. Obilježili smo “Dan bez automobila”, održali seriju treninga i radionica u cilju jačanja kapaciteta “Savjeta mladih”, finansiranih kroz mali projekat SHL-a. Nas Centar je sredinom novembra za članove “Savjeta mladih” upriličio predavanje na temu “Prevencija ovisnosti”. Za Dan borbe protiv AIDS-a zajednički smo organizovali “Anti-AIDS party” u jednom od najposjećenijih gradskih kafića. Organizovanjem različitih aktivnosti “Savjet mladih” će svoj rad nastaviti i u sljedećoj godini.

Omladinsko pozorište u Odžaku 

Amatersko pozorište mladih, podržano od strane suedosta, krenulo je sa radom u oktobru 2002 a pozorište se javnosti predstavilo komadom «Bajke na odžački način» baziranim na poznatim bajkama «Ivica i Marica» i «Crvenkapica», a koje je ova grupa obradila tako da na zanimljiv način prikazuju probleme današnje mladeži. Premijera je uspješno održana krajem maja. u Centru za kulturu, a repriza je uslijedila sredinom oktobra.

Nedavno je grupa obogaćena novim članovima osmislila još jedan komad, takođe baziran na dobro poznatim djelima «Pepeljuga» i «Romeo i Julija». Odžačani su premijeru ove predstave mogli vidjeti 21.12.2003. Predstava je i ovaj put privukla veliki broj mladih ljudi.

Pozorište mladih ima ambicije da svoj rad predstavi i mladima van teritorije opštine Odžak, prije svega u obližnjim opštinama Modriča i Gradačac, a dogovoreno je i učešće u priredbi povodom obilježavanja Dana škole, SŠC «Pero Zečević» Odžak, u maju 2004. 

Priče uz kafu se nastavljaju

Nakon duže pauze u Bosanskom Novom/Novom Gradu su nastavljene „Priče uz kafu“, ali ovaj put sa  malo drugačijim konceptom. Za razliku od prethodnih „Priča“ gdje je težište bilo na osobi-svjedoku vremena i njegovom životnom putu, ovoga puta u središtu je bila tema „Uloga vjere u razvoju civilnog društva“, a gosti-govornici su bili predstavnici vjerskih zajednica, g. Nemanja Vidić, paroh Parohije novogradske i g. Elvir Vakufac, glavni imam Islamske zajednice Bos.Novi/Novi Grad. 

Kako smo i očekivali, ove „Priče“ su privukle veliku pažnju građana, tako da je prostor u gimnaziji bio popunjen do posljednjeg mjesta. Nakon uvodnih naznaka i osobenosti koje su specifične za pravoslavnu i islamsku vjeroispovijest, dodirnih tačaka ovih dviju vjera, te stava o opijatima i ovisnosti, prisutni gledaoci su imali priliku da postave pitanja koja su bila i svojevrstan uvod u interesantnu diskusiju, koja je uslijedila.

Iz knjige utisaka saznali smo, da su se posjetioci veoma pozitivno izrazili o ovakvom konceptu „Priča“ i da ovakvi i slični dijalozi treba da se nastave. „Ubuduće svaki dan treba biti kao današnji dan.“ napisao je jedan od posjetilaca, jasno naglašavajući značaj i potrebu ovakvih razgovora.

Psihosocijalna podrška ratnim vojnim veteranima i logorašima

Kroz svoje svakodnevne aktivnosti zaposleni suedost Centra Teslić prepoznali su enormnu potrebu za radom sa kategorijama poput logoraša, ratnih vojnih invalida i ratnih vojnih veterana. Ovaj problem je marginalizovan kako na lokalnom, tako i na nivou cijele BiH, iako bi se na njemu trebalo intenzivno i kontinuirano raditi. Upravo stoga, suedost Centar Teslić usmjerava svoje djelovanje u tom pravcu, te će pored grupe od 15 članova Udruženja logoraša Teslić, koju vodi doktor Djurić, od sredine januara početi sa radom i grupa ratnih vojnih veterana, kojima će se pokušati pružiti adekvatna psihosocijalna pomoć.

Kampanja Borba protiv ovisnosti i AIDS

Sa motom «Budite odvažni i recite NE», suedost Centar Teslić je u septembru mjesecu pokrenuo kampanju za borbu protiv ovisnosti. Grupa od pet djevojaka, dosadašnjih korisnica usluga našeg Centra, uz našu svesrdnu pomoć i podršku je sa puno entuzijazma pristupilo realizaciji ove aktivnosti. 

 Cilj kampanje je bio usmjeren ne samo na podizanje svijesti javnosti o sve ozbiljnijem problemu narkomanije, nego i na formiranju i obrazovanju «grupe volontera», koji će svojim aktivnim angažovanjem i ubuduće raditi na rješavanju ovog ali i drugih problema lokalne zajednice.  

Kampanja je započela izradom anketnog upitnika i anketiranjem 120 mladih ljudi po metodi slučajnog uzorka, a uporedo se radilo na izradi postera i brošura, te organizovanju javne tribine u dvije srednje škole. Na kraju je upriličena  i radio emisija na lokalnom radiju Džungla, posvećena ovoj temi  i cjelokupnoj kamapanji. 
 Radionica o ljudskim pravima u Bosanskom  Nnovom / Novom Gradu

